
Говор на амбасадорот Пол Д. Волерс 
По повод прославата на Денот на независноста на САД  

3 јули 2014 
 

Добравечер почитувани гости, г-дине претседател на Републиката и г-ѓа Иванова, г-дине 
претседател на Собранието и г-ѓа Велјаноска, добредојдовте на нашата прослава на Денот на 
независноста на Соединетите Американски Држави, 238-ми по ред. За Американците, 4 Јули е 
еден од најзначајните денови во годината, бидејќи го означува почетокот на нашето патување 
како независна држава. Ви благодариме што дојдовте вечерва, а особено им се заблагодарувам на 
нашите ценети спонзори, со чија помош го реализираме овој настан. Ве молам, погледнете ги 
нивните имиња напишани на таблата на спонзори и на задната страна од програмата и 
искористете ја можноста да се поздравите со нивните претставници кои вечерва се овде. 
  

Пред 238 години, основачите на нашата република ги ставија своите имиња на еден 
документ, што го означи почетокот на една нација. Но, иако оригиналните колонии прогласија 
независност тој ден, процесот на осамостојување не се случи преку ноќ. Соединетите Држави се, 
и отсекогаш биле, постојана работа. Се боревме за нашата независност, се боревме повторно за да 
го зачувуваме нашето единство и, како и многу други земји, вклучувајќи ја и Македонија, сме се 
соочиле со предизвикот на градење на држава, која има огромно и разновидно наследство, 
искуство, идеи и мислења на граѓаните.  
 

Разновидноста на нашите граѓани ја прави Америка силна, исто како и разновидноста на 
нашите односи со земјите ширум светот, со партнери како што е Република Македонија. Ние сме 
горди на нашето пријателство со Македонија и се гордееме со врските што ги имаме. Нашите 
Американски војници биле рамо до рамо со војниците од Македонија во Ирак и во Авганистан; 
од 1996 година наваму, повеќе од 400 волонтери на Мировниот корпус имаат воспоставено врски 
и пријателства во градови и села низ Македонија; проектите на УСАИД помагаат во 
зајакнувањето на бизнисите и на институциите во Македонија; Американските компании имаа 
придобивки од квалификуваната и талентирана работна сила во Македонија; преку програмите за 
размена на Амбасадата на САД, во изминативе 20 години повеќе од 20.000 граѓани на Македонија 
биле во Соединетите Држави за да студираат, работат и да градат нови мостови на разбирање 
помеѓу нашите народи. 
 

Денес, на овој празник, кога ги славиме Соединетите Држави, би сакал да нагласам некои 
од работите што граѓаните на Македонија ги направиле за Америка. Америка е земја на 
имигранти – земја изградена од луѓето кои дошле од други места во потрага по можности, како 
моите баба и дедо, кои имигрирале од Германија и Данска уште како тинејџери. 
 

Има луѓе и од Македонија, како на пример претприемачите Мајк и Мариан Илич, првата 
генерација Американци со Македонско потекло, кои почнаа со мала пицерија што прерасна во 
светски ланец, Литл Цезарс.  Тие сега се споственици на хокеарскиот тим, Детроит Ред Вингс, и 
на безбол тимот, Детроит Тајгерс, и помагаат во ревитализацијата на Детроит. 
 

 Има луѓе како Милчо Манчевски, Македонски Американец роден во Скопје, кој ја 
искористи својата генијалост за правење филмови  за да ги покаже на светот комплексноста и 
убавината на својата земја во извонредниот филм “Пред дождот.”  

Тука се и луѓе како Перо Антиќ, горд македонски граѓанин, кој исто така ги прави горди и 
луѓето од Атланта, помагајќи кошаркарскиот тим НБА Хокс да дојде до победа.  
 

Јасно е дека моите сограѓани имаат многу добри причини за да и се заблагодарат на 
Македонија. Од филмовите, до пицата и кошарката, па се до секојдневните триумфи и успеси на 
жените и на мажите, кои работат на зајакнување на своите заедници, луѓето од Македонија го 
збогатиле животот и општеството на Америка. Ќе завршам со приказната за Стојан Кристоф, кој 
од Македонија емигрирал во Соединетите Држави, во 1912 година. Стојан пристигнал во новата 
земја на 13-годишна возраст, сам научил англиски и работел разни работи, почнувајќи со 
поставување шини на Големата северна железница, па се до пишување рецензии за книги во 
“Њујорк Тајмс” и објавување на неколку сопствени успешни книги. Тој е пример за успешен 
имигрант  –  успеа преку напорна работа, снаодливост и енергија да се издигне до позиција член 
на Претставничкиот дом на државата Вермонт и на Сенатот на Вермонт, каде служел од 1959 
до1972 година. Во 2006 година, во чест на Стојан Кристоф беше подигнат споменик во Довер, 
Вермонт, а на церемонијата присуствуваа членови на Националната гарда на Вермонт, чие 
партнерство со Македонија претставува уште една врска од витално значење помеѓу нашите 
земји. 
 

Стојан Кристоф рекол, “Во мојот живот имав две мајки: Македонија, која ме роди, и 
Америка, која ме посвои.”  Оваа реченица зборува многу за нашето партнерство и заедничките 
врски. Препознавањето на улогата на нашите две земји, на двете татковини, во постигнувањето 
на овој индивидуален успех треба да не прави сите нас горди.  
 

Ве молам придружете ми се да наздравиме за пријателските врски помеѓу Соединетите 
Американски Држави и Република Македонија – нашето партнерство да продолжи да расте и да 
се зацврстува. И посакувам секогаш да ги почитуваме вредностите кои ги споделуваме. 
 

Благодарам што дојдовте заедно да ја славиме Америка вечерва. Не заборавајте дека ќе 
имаме огномет штом доволно се стемни.  
 

Среќен Ден на независноста!  

